
	凉州词 唐代王之涣
黄河远上白云间，一片孤城万仞山。
羌笛何须怨杨柳，春风不度玉门关。
	凉州词 唐代王翰
葡萄美酒夜光杯，欲饮琵琶马上催。
醉卧沙场君莫笑，古来征战几人回？

	出塞 唐代王昌龄
秦时明月汉时关，万里长征人未还。
但使龙城飞将在，不教胡马度阴山。
	芙蓉楼送辛渐 唐代王昌龄
寒雨连江夜入吴，平明送客楚山孤。
洛阳亲友如相问，一片冰心在玉壶。

	送元二使安西 唐代王维
渭城朝雨浥轻尘，客舍青青柳色新。
劝君更尽一杯酒，西出阳关无故人。
	望天门山 唐代李白
天门中断楚江开，碧水东流至此回。
两岸青山相对出，孤帆一片日边来。

	赠汪伦 唐代李白
李白乘舟将欲行，忽闻岸上踏歌声。
桃花潭水深千尺，不及汪伦送我情。
	江畔独步寻花七绝句 唐代杜甫
黄师塔前江水东，春光懒困倚微风。
桃花一簇开无主，可爱深红爱浅红。

	江畔独步寻花七绝句 唐代杜甫
黄四娘家花满蹊，千朵万朵压枝低。
留连戏蝶时时舞，自在娇莺恰恰啼。
	绝句 唐代杜甫
迟日江山丽，春风花草香。
泥融飞燕子，沙暖睡鸳鸯。



